



مسرحية



المخطوبة


10/نوفمبر/2024


تأليف: سعود التميمي
اخراج 
عبدالله  الملا 

الممثلون  
جاسم  عاشير . سارة  الودعاني . نايف  اليافعي .  رتاج 
الاشراف  الفني  : رؤى  القلعي 

الشخصيات:

الأب: رجل متقاعد ، حاد المزاج وعصبي ، محدود الدخل ، عمره 65 سنة ، وهو والد وردة

الأم: ربة بيت، طيبة ، عمرها 55 سنة ، وهي والدة وردة

وردة: وحيدة والديها، دلوعة، تحب المظاهر، عزباء، عمرها 35 سنة

 جابر بو تاير: شاب فقير ، أعزب ، عمره 35 سنة










(تفتح الستارة على صالة بيت بو وردة ، الصالة بها أثاث متوسط المستوى يشمل طقم كنب وطاولتان صغيرتان، على أحدهما ابريق ماء واكواب، وعلى الطاولة الأخرى مزهرية بها ورود بلاستيكية ملونة ، وممكن إضافة قطع أثاث أخرى)

المشهد الرئيسي

(المكان: صالة بيت بو وردة)

(الزمان: مساء أحد أيام الأسبوع)

(يدخل الأب للصالة من خارج المنزل وهو يحمل أكياس ملونة حمراء وبرتقالية وبنفسجية ترمز لأشهر شركات التوصيل)

الأب (بغضب): هذي مهب حالة! لا اقدر ارتاح ولا انام في هالبيت ، ارحموني شوي ، كل دقيقة جرس ، كل دقيقة استلام طلبية!

(تدخل الأم على صراخ بو وردة)

الأم (ببرود): شفيك تصارخ، والله مهب زين عشان صحتك ، انت ريال متقاعد ، ما تسوى تصيدك جلطة بس لأن ليتات المخزن ما طفيناها

الأب (بعصبية): من ياب طاري ليتات هالحزة! 

الأم: عيل اكيد عشان انا حاطة مثلثين جبن في سندويشة الريوق! والله ابتلشنا فيك من يوم ما تقاعدت!

(يضع الأب يده على صدره)

الأب (يتألم): مثلثين جبن في سندويشة وحدة! انا الجلطة بتييني بسبتج انتي وبنتج!

الأم: انا وبنتي؟! ليش عاد؟! وش سوينا! 

الأب: انتو ما تعرفون قيمة الفلوس ، انتو ما تقدرون النعمة ، حد يطلب هالكثر أغراض!

(يرمي الأب الأكياس على الأرض ويجلس على الكنب)

الأم: انا ما طلبت شي ، هذي اكيد أغراض بنتك وردة ، هي اليوم معزومة على حفلات استقبال، وطالبة هدايا ولادة حق رفيجاتها 

الأب: وبس هذا شغلها! يعني كل رفيجاتها تزوجوا وصاروا أمهات ، وهي لين الحين تحسب انها ياهل، قاعدة ترفض الخطاب اللي يتقدمون لها  وتتعشى نجتس وتلعب لودو بجوالها!

(تجلس الأم بجوار الأب)

الأم: وش تبيني اسوي معاها، هذي عصبية وتافهة ، ماخذه جيناتك

الأب (مقاطعا): شنوو!

الأم: وي السموحة يا بو وردة ، احس اني تهورت شوي

الأب: تكلمي عدل! وتعالي..  على طاري الزواج .. انتي ما قلتي ان الخطابة أم أحمد كلمتج وقالت فيه واحد يبي يتقدم لها!

الأم: ايه.. قلت، وبتتصل بعد شوي ام احمد تعطيني تفاصيله ، مع ان ورده محذرتني اني ما افتح معاها طاري الزواج!   
 
الأب: ما عليج منها ، اتصلي في الخطابة الحين بسرعة قبل لا ناس ثانيين ياخذون المعرس!

الأم: لا لا ، انت فاهم غلط ، انا مهب طالبة دجاج مكينة وهذي اخر حبة! هذا واحد يبي عروس، سمع بمواصفاتها وشاف صورتها وعجبته ، والحين دورنا احنا نشوف اذا مواصفاته تناسبنا

(تدخل وردة وهي في كامل زينتها مستعدة للخروج من المنزل)

وردة (بفرح شديد) : أخيرا يبا ، والله كلام أمي صح ، لازم المواصفات تناسبنا ، يبا ارجوك زيد عالمواصفات شاحن جوال لاسلكي!

الأب (بعصبية): شنو شاحن لاسلكي ، يعني تصكينه بجوالج على يبهته يقوم الجوال يصير شحنه فل! مهب فاهم انا!

وردة (مصدومة): ليش يبا؟! انتو ما كنتو تتكلمون عن مواصفات السيارة اللي بتشتريها للبيت؟!

الأب (بعصبية): لا وانتي الصاجة أتكلم عن الدريول اللي بيخطبج!

(تنهض الأم مسرعة لتبعد وردة عن أبيها)

الأم (بارتباك): الله يهداج يا وردة ، داشة علينا عرض ، لا سلام ولا شي

وردة: يمه شيقول ابوي؟! انا مب ستين مرة قايلة لكم ما تفتحون موضوع الزواج معاي! يمه كل اللي يتقدمون لي مهب من مستواي!

(ينهض الأب مسرعا ويتجه بغضب ناحية وردة التي يظهر عليها وعلى والدتها الخوف)

الأب (بعصبية): انتي ما تقولين لين شنهو مستواج؟! انتي بالغصب خلصتي الإعدادية ، ملابسج كلها من شي ان ، تروحين المطاعم الغالية تصورين طاولاتهم وتطلعين بدون ما تطلبين ، أول ما ينزل جوتي يديد ماركة تركضين تروحين المحل وتصورين ويهج معاه!

وردة: شدعوة يبا ، شايل بقلبك علي هالكثر! ما تسوى علي أمس ما طفيت ليت المخزن!

الأب (بعصبية شديدة): وشدخل ليت المخزن!

(يرن جوال الأم ، تنظر الأم في الشاشة لمعرفة المتصل)

الأم (بفرح): الخطابة! 

وردة: لا تردين عليها يمه!

الأب: ردي وما عليج منها!

(الأم تبتعد قليلا وترد على الاتصال)

الأم: الو ، يا هلا ام أحمد ، وايد بطيتي علي بس ما عليه ، ادري فيج ما تيبين الا الزين!

(وردة تجلس على الكنب ويظهر واضحا عليها الغضب والتذمر)

الأم: كم عمره الولد؟ خمسة وثلاثين ، ويه نفس عمر وردتي الحلوة ، شاف صورتها؟ زين زين

(وردة تؤشر بيدها بأنها لا تريد الزواج وتطلب من الأم الرفض)

الأم (باستغراب): ويه يا ام احمد، شلون بعد ما عنده وظيفة! ايه أدري ان الله الرزاق! بس شلون يدق بيبان الناس يبي زواج وهو ما عنده شغل وراتب ، يعني بيطر عشان يعيش بنتنا! هذا ما عنده أهل يعلمونه؟! من ولده وش اسمه؟! اسمه يابر بو تاير! 

(تقفز وردة بحركة مفاجئة بهلوانية وتنتزع الجوال من يد أمها لتتحدث)

وردة (بفرح شديد): ألو خالتي ، من صجج هو اللي متقدم لي؟! موافقين موافقين.. ايه انا العروس ااااأقصد وردة ، بس خالتي شرطي الوحيد ان نملج اليوم، ما راح نختلف على المهر ، أي شي أي شي خالتي ، خل ييب معاه ملاج واثنين شهود الليلة وانا بييب ابوي،  ايه خالتي ، يالله مع السلامة، سلمي لي على خطيبي وايد!

(تنهي وردة المكالمة لتنتبه أن والدها ووالدتها يقفان مندهشان ومصدومان خلفها)

الأب (بعصبية): انتي ينيتي ، شلون توافقين بدون ما تاخذين راينا او نسأل عنه!

وردة (بارتباك): يبه انت ما عرفته؟! هذا جابر بو تاجر الفاشينيستا المشهور! يبا ما تذكره اللي سوا دعاية علوج حار وكان يصارخ ويصيح من الطعم الحار؟! انا الحين يباب اذكرك ، هو اللي سوا تحدي مع المتابعين من يقدر يضحك فتره أطول وهو اللي فاز!

الأب: شنهي هالتفاهة هذي، انتي من صجج هذا بيناسبني!

وردة (بعصبية): احترم نفسك عاااااد!

الأب (باستغراب وعصبية): شنوووو!

وردة (بخوف): اسفة اسفة يبا ، يا يبا يا حبيبي ، انت مب من سنين خاطرك تشوفني عروس وسعيدة!

الأب: أكيد خاطري، بس ابي أشوفك متزوجة ريال يصونك ويشيلك، هذا حتى وظيفة ما عنده!

وردة: يا يبا الفاشينيستا اللي مثل جابر بو تاجر ما يحتاج وظيفة ، هذا الناس تتمنى تشتغل عنده لأنه مليونير ، يبا أرجوك وافق عشان خاطري ، ولا..

الأب (مقاطعا): ولا شنو؟!

وردة (بحزن): ولا ترى والله اضرب عن الزواج واقعد على جبدكم انت وامي ، وبتلقى ليتات البيت دوم شغالة وباحط ثلاث مثلثات جبن في السندويش

الأب (للأم): انتي عاجبج هالكلام! شفتي نتايج تربيتج! هذي اكيد ينت واقعدت! وفوق هذا قالت للخطابة ان الملجة اليوم!

وردة: يبا والله ادري ان الوقت وايد ضيق بس عندي سبب مهم اني طلبت نملج الليلة!

الأب: وش هالسبب المهم ان شاء الله؟!

وردة: يبه والله كل صديقاتي اذا سمعوا بالخبر بيحسدوني والناس بتحاول تخرب علي ، جابر بو تاجر ألف بنت تتمناه!

(تأخذ الأم الأب بعيدا)

الأم: كلام البنية عدل ، ما صدقنا انها أخيرا بتوافق ، بسرعة ترى ما عندنا وقت! لازم نعدل المكان ونطلب اكل، ترى الملجة الليلة

الأب (بقهر): الله المستعان ، أمري لله ، انا كنت دايما حاس اني بموت ناقص عمر، قولو لي وش المطلوب الحين؟!

الأم: روح بسرعة وشوف لنا مطعم زين يوصل لنا بوفيه مستعجل حتى لو حق 20 شخص ، فشله الناس يطلعون بدون عشا

الأب (بعصبية): يعني قهر وخساير بيزات! بوفيه حق 20 شخص وايد ، انا بسوي حق 7 وبيكفي ، فمان الله!

(يخرج الأب مسرعا ، تنهض وردة)

وردة: يمه انا بروح الصالون ، وان شاء الله ما اتأخر

(تسحب الأم كرسي وتجلس ورده عليه بالإجبار)

الأم: أي صالون يا يبنيتي، ما يمدي ، قعدي وانا اسوي شعرج

وردة (بتذمر): يمه انتي بس تعرفين تسوين فرق بالنص ، والله خطيبي بيحسبني خدامتكم يمه!

الأم: قعدي مكانج عاد ، ترى مهب انا اللي اخترت تكون الملجة اليوم ، تحملي!

(تسكب الأم الماء من الابريق في الكوب ، تقترب الأم من وردة ، تملأ الأم فمها بالماء ثم تنفثه على شعر وردة ، ثم تبدأ بالتمشيط)

وردة(مصدومة):شفيج يمه ، شهالحالة!! والله حرام جذيه ، جان زين رحت الصالون او طلبت لي وحدة تمكيجني!

الأم: وليش المخاسير يا بنيتي ، هذول الله واعلم كم شخص مستعمل امشاطهم وفرشهم والوانهم، انا اسوي لج احسن منهم ، قعدي عدل يلا

(تمشط الأم شعر وردة بطريقة مضحكة ويظهر على وردة التألم والامتعاض)

وردة: والله مب مصدقة يمه ، انا وردة بنت بو مشموم بيتزوجني المؤثر الكبير الفاشينيستا جابر بو تاجر! يمه اقرصيني ارجوج يمكن انا حلمانه!

(تضربها والدتها فجأة كف يسقطها من على الكرسي)

وردة (مصدومة): شفيج يمه؟! شسويت عشان تطقيني!!

الأم: السموحة حبيبتي ماقدرت اقرصج توني مسويه اظافري، قومي يبنيتي قومي

(تساعد الأم وردة للجلوس على الكرسي مرة أخرى)

وردة: يمه تبين الصج ، انا وايد وايد خايفه!

الأم: عادي يا حبيبتي ، أي وحدة تنخطب تكون خايفة في البداية لأن خطيبها شخص غريب عنها ، بس الحياة الزوجية يا بنيتي..

وردة (مقاطعة): لا لا يمه ،  انا خايفه العشا ما يكفيهم!

(تذهب الأم الى المزهرية وتأخذ منها ورود بلاستيكية وتزين بها شعر وردة)

الأم: اذا ما كفاهم نسوي لهم سندويشات جبن، لا تخافين حبيبتي

(إظلام ثم إضاءة للدلالة على مرور الوقت)

وردة: يمه عادي تطلين من الدريشة تتأكدين اذا وصل البوفيه؟

الأم: يا يبنيتي مب وقته ، خليني اخلص مكياجج قبل لا يوصلون الناس

(وردة تقوم مسرعة وتتجه الى الكنب لتنظر خارجا من النافذة)

وردة: فديته ابوي حبيبي ، وصلوا العمال وبدوا يصفون الأكل ، بس .. يه .. شالسالفة!

الأم: شفيج يبنيتي، وش صاير!

وردة: يمه ارجوك تعالي طلي عالبوفيه ، هذي ثاني مرة اطلب منج!

الأم (بنرفزة): ردينا عالبوفيه؟! انتي وش سالفتج ، مسرع ما يعتي ، توج طافحة جدر باجلة بروحج!

وردة: قصري صوتج يمه فضحتيني ، ما تسوى على كم حبة باجلة ، خلاص لاتطلين ، يمه ليش كل اصناف البوفيه بيض واجبان ، شالسالفة!

الأم (مصدومة): بك بك بك ، سواها هالشايب! أكيد شاف سعر بوفيه الريوق وايد ارخص ، فحجزه لنا!!

(تعود وردة للكرسي)

وردة (بحزن ونرفزة): حرام عليكم يمه ، حد يعشي المعازيم ريوق!! وين اودي ويهي من جابر بو تاجر واهله!!

الأم: احمدي ربج عالنعمة ولا تتفسقين ، واذا على الاكل .. اكيد رفيجاتج بييبون معاهم توزيعات وخفايف!

وردة: يمه ترى انا ما عزمتهم!

الأم: شنو!!! شلون نسيتي ربعج !!

وردة: يمه ما نسيتهم ، بس ما بغيت الخبر ينتشر قبل لا تصير الملجة ، ادري فيهم ، بيموتون قهر اني خذت واحد مشهور. تدرين يمه ، والله اتخيل اشكالهم اول ما يعرفون الخبر (تضحك) ، بيغارون مني ، وبتشتغل المسجات والتهاني والحسد والاشاعات

الأم: اشاعات ، ليش يبنيتي؟!

وردة: يمه بيحترون ، جابر بوتاجر متابعينه بالملايين ، وحسابه بالبنك بالملايين، وكل يوم سيارة غير!

الأم (بحيرة): هذا والله اللي محيرني يا بنيتي ، شلون واحد بهالمواصفات يتقدم لوحدة مثلج ، لا عقل لا اخلاق لا جمال لا مال!

وردة: شالسالفة يمه ، جنج مسحتي فيني الأرض!!

الأم: ويه ما عليه يبنيتي ما عليه ، زلة لسان حبيبتي 
(إظلام ثم إضاءة للدلالة على مرور الوقت)

وردة: يمه متى بيوصل المعرس ، احس تأخر الوقت

(نسمع صوت الأب من الخارج ثم يدخل الصالة)

الأب: انتو للحين ما خلصتوا، وردة ترى المعرس والملاج والشهود وصلوا الميلس، لبسي عباتج وتعالي شوفيه قبل لا يملج الملاج

وردة: يبا ما احتاج اشوفه ، هو شايف صورتي وانا حافظة شكله ومتابعته من سنين!

(يقترب الأب من الأم)

الأب (بهمس): لا تحاسبين الخطابة لين نجرب المعرس 3 شهور اذا زين او لا

الأم: ليش؟! ماخذه منها خدامة الله يهداك! هذا بدل ما تقول لي ازيدها دامها لقت خوش معرس حق بنيتنا! خلك من هالسوالف ، الحين انت روح خلص الملجة وجيب المعرس هني الصالة عندنا

الأب (باستنكار): ليش اييبه الصالة؟ّ

وردة: يبا عشان انا معاه نطلع مع بعض للحوش عند الضيوف!

الأب (بتذمر): حاضر ، اييبه الصالة!

(يخرج الأب)

(إظلام ثم إضاءة للدلالة على مرور الوقت)

وردة (بفرح): يمه الحين جبوري خطيبي بيدخل ، خليني اقعد عالكرسي اللي هناك عشان اول ما يقعد جنبي تصوريني

(تتجه وردة الى الكنبة الكبيرة وتجلس عليها وتعيد الأم الأغراض الى اماكنها)

(نسمع صوت الأب ثم يدخل الصالة بصحبة جابر)

الأب: تفضل يا ولدي تفضل ، البيت بيتك يبا ، حياك يا جابر اقعد جنب عروستك

(وردة شاحبة الوجه خائفة ، تنهض من كرسيها وتجري تجاه الأب)

وردة: انت منو؟ وش يايبك هني!

(الجميع مستغرب)

الأب: وردة! اسم الله عليج يبا ، انتي فيج شي؟! هذا خطيبج جابر!

(وردة تقترب ببطء من جابر)

وردة: انت مستحيل تكون جابر بو تاجر!

جابر: حبيبتي ، انا جابر بو تاير (يؤشر بيديه على شكل عجلة السيارات)، انا مهب الفاشينيستا جابر بو تاجر  

وردة: لا ، لا ، لاااااااااااااااااا

(إظلام)
انتهى

